
D' Mumie e Schnitzelbank

S' git eppis neys zem disskutiere
kasch iber doodle lamentiere
wenn mir am mändig Morge afoh lärme dien.
Dr Ainti meint wenn's Liecht abgoht
dr Nägschti grad wenn s' erscht mol schloot
und die Andere warte uff dr vierti Schlag.
Hänn mir's die letschte Joor nid troffe
oder sinn mir aifach gloffe
doch s'gröscht Problem bevor mir göhn
isch bis mir ändlig richtig stöhn.

Em Digg sy Gfühl das isch no gmischt
lauft Är das Joor in Gummibrischt
bis Är ins Goschtym iihne kunnt bruchts glatt e Stund.
Mir dien Di s'nägscht Joor nimm so blooge
jedes Goschdym hinterfrooge
isch's bequäm und kunsch elai dry oder druus.
Au griegsch e Larve wo duet sitze 
und de nid eso muesch schwitze
eppis Aifachs wär Dir z'gönne
derfür muesch d'Märschänd ändlig könne.

E Sujet mit so bleu, blanc, rouge
dängsch doch das goht jo ohni Gnusch
doch mit däm breun sait do no un, kunnt das nid Guet.
Äntwäder sinn mir Alli blau
oder ych sag Allne ciao
denn als bruune ich sags gly stand ich nid yh.
Sogar dr Jean-Francois vo Häsige
meint d' Marine die soll sich mässige
my Nochber het, wär hät das dänggt
d'Le Pen als Poschter ahneghängt.

Also dr Steffi im Spezielle
het nid in breun go drummle welle
breun das sig für un wie är doch kei Goschtym.
Wotsch immene scheene, Schau go laufe
muesch s'Ticket nach Venedig kaufe
dert gits ganz viili Scheeni nur hänn die kai Pfupf.
Ohni Sujet so wie so
kasch wie de wotsch an d' Fasnacht goh
denn hesch dr Plausch und drummlisch richtig
wird au s'Goschtim nimm so wichtig.



E neye Marsch so dien mir here
wär no guet zem eppis lehre
und mit jedem Ton schtigt au d' Motivation.
So lehre d' Drummler uff de Beggli
no dr Muusig ussem Seggli
drum mien mir au nach der Prob still dra verby.
Do gänn sich Alli mieh zem Lehre
dass kaini Fähler me muesch here
nur Ain brucht Nochhilf s'isch verzwiggt
wie me Mail korräggt verschigt.

An der Petersgass schtön Pföschte
au am Heubärg nid die Gröschte
und am Noodlebärg dert hets halt au no zwei.
In der Rhygass dert ganz unde
hämmer au no e paar gfunde
denn au dert kasch nid wie d'wotsch aifach graduus.
So hets denn au vor em drey Waggys
grad no Aine näbem Glattys
doch garantiert, kasch sicher sy
dr Digg dä lauft in Jede dry.

Mit somene Zigli fusioniere
wär no glatt mir diens probiere
kunsch dr vor wie an dr Marschprob zmizt im Wald
S' Requisit isch voll am dampfe
mir mien durch dr Näbel stampfe
Ayahuasca trallala es stingts ebitz.
Die Ainte könne scho nimm pfyffe
und die Andre s' nid begryffe
do mergsch hald scho so ungefohr
die Differänz vo drissig Joor.

Es liege Käppli uff de Tisch
e Schal wo dämpft will warm no isch
und au Händschli lümmle näbenem Salat.
Die dert in Liibli links im Egge
fön scho langsam ahfo schmegge
Epper maint do inne böggelets ebitz.
Zmitz drinne stoht e zimmlig Grosse
glaubsches nid in Unterhoose
hejo eso lauft Är durchs Joor jo au durch d'Stadt.
Au no Anderi findes prima
in de Shirtli vo Medima
jetzt erscht merg ych ha's vergässe
das isch jo s'ECHO grad am Ässe.


